
‒WLAJÜ MLƆƆ
(Les Quatre Frères)

Tagbö ˈdoo kʋ kä ‒wälɩ.  ˈƆnyɩ ˈjʋ ‒a 
kä, ˈɔnyɩ ‒wlajʋ ‒a kä.  ‒Maa ˈɔ kä ˈŋlʋʋ.  
ˈŊlʋʋ ˈnyɩ ‒gu ˈjʋ ‒a.  ‒Moloo ma ˈsɔɔ ˈɔa  
‒tʋanʋ nɩ, ˈɔɔ ˈɔ ˈkapa.  Uma ˈbla ˈɔɔn nɩ, ˈɔ jre 
ˈsaa ˈu ˈjääkä.  ‒Ama ˈjä ˈɔa ‒gbaa ˈfii! 

«‒Fʋfʋa ma jrälɩ, ˈnyaa fɔa ˈkä ˈnyaa 
bätälä kʋaˈ ‒pɩa ˈmlɩ sɔ, ˈüa ˈkamadɛɛ ‒pɩ ˈmɩ 
ˈbla.» 

‒Jɔɔ sɔwʋ ˈɔ mi Nyɔsʋa ˈklɩ:  «Nyɔsʋa 
ˈnyɩ ‒gu ˈjʋ ‒a.  Bätäa nyüülü ˈnyüü kʋaˈ 
‒wälɩ nɩ, ‒moloo ma ˈsɔɔ ˈɔa ‒tʋanʋ nɩ, ˈmɔɔ 
ˈɔ ˈnö ˈkä ˈɔ ˈjää ˈuun.»  

ˈIibäaˈ Nyɔsʋa nɩ:  «ˈI ˈna, kʋ ‒plɩɩ ˈna 
ˈjü bä ˈklʋɛɛ ˈünya jia.»  

‒Moloo, ˈŋlëgë pie ˈüa ‒kɔpʋ ˈɔnya 
ˈba ˈuun ‒seri ˈɔnya ˈbalɩ ˈɔa nu.  ˈƆ tɔaˈ, 
ˈiibä:  «‒Jää ˈjʋ.»  ˈƆ ‒ma:  «ˈNa tʋ ‒o, ˈjʋ bä 
jʋ.»  ‒Wälɩ ˈü kʋ, fɩɩɩ... ˈa ‒moloo jö. ˈƆɔlɔ 
nɩ,  nyüŋlëgë ˈɔ ˈbata ‒bɛ ˈɔ ˈnyɛɛ.  Ɔ ma fa 
‒molooa ‒nyɛɛ ˈn bibie ‒mɩ, ˈɔa ‒gälɩa ‒ga 

klüü, ˈɔnya fɔ ˈɔnya ji ˈɔa tʋ bei ˈwʋ blökalɩ.  
«ˈNa nyɔɔ ‒mɔ jiaˈ ˈjüa ‒gʋ ‒jää ˈjʋ.» 
ˈIibäaˈ nyɔɔlɔ:  «ˈJʋ bä ˈjʋ.»   
‒Mää ˈsɔɔ ‒a? ‒Mɔlɔ jiaˈ, ˈkaklanyɔɔ.  

ˈƆnyɩ ˈjä nyɔɔ ˈɔnyɩ bri ‒kɔpʋ ‒a.  ˈƆ dɔdrɔ 
dugui ˈwʋ ˈkä ˈɔ bebe ˈiin ˈklʋɛɛ.  ˈƆ tɔaˈ ˈɔ 
‒ma:  «ˈNa tʋ ˈnyaa ‒mɩ jrä.» 

ˈIibäaˈ Nyɔsʋa:  «‒Jää ˈjʋ.»  ˈƆa ˈmʋgbɛ 
‒ma: «ˈJʋ bä ˈjʋ.»  ‒Mää tää ‒a? 

‒Mɔlɔ jiaˈ, ˈɔ ja ˈnʋa ‒tapɛ.  «ˈNa tʋ, 
‒na nyɔtugbanyɔɔlɔ jiaˈ ‒jää ˈnʋ ‒tapɛ ˈɔmä 
ˈmla ‒o.»  

Nyɔsʋa ‒ma:  «ˈI ˈna ‒o.  ˈNa nyɔɔ ‒jää 
ˈjʋ.»  

«ˈJʋ bä ˈjʋ.»  
ˈIibäaˈ Nyɔsʋa nɩ: «ˈJü mlɔɔ ˈmä ‒mɩ 

‒nyɩ.»  
‒Srɩ ‒gbaaˈ ˈkä nyɔɔlɔ ˈa ji:  «ˈI ˈna, 

ˈna tʋ o, mi ˈnëmä mi, ‒mä ˈmɩ ˈüün ‒nyɩ.»  
‒Jäsɩ Nyɔsʋa ‒gbalaaˈ ˈɔɔn nɩ, «Mi ˈüa ˈmlʋʋ 
nya jia.»  ˈƆ jiaˈ ‒srɩ ‒gbaaˈ ˈkä nɩ, ˈɔa ˈŋlʋʋ 
bä nʋgbla ˈlɩ.  ˈƆ miaˈ ‒gu, ˈɔ ‒gu nyɩbɛjʋ.  ˈƆ 
miaˈ ˈsɔɔwʋ ‒gu, ˈɔ ‒gu nyɩbɛjʋ.  ‒Sɩ mlɔɔ ˈjü 

mlɔɔ.  ˈÜ ˈbʋaaˈ, ˈünya jäjrägälɩ. 
‒Glaklaa nʋ ˈbete:  «ˈNa tʋ ‒asɩ ‒nʋ 

‒bɛ ‒na ‒gälɩa ˈfi ‒sümlö ˈsaa le?»  
«ˈNa ˈjʋ! ˈAi ˈmä ‒mɩ ‒gbalaa?» 
«‒Nëmä ˈmɩ ‒a ‒gbalaa? ‒ama ˈnyɩ ˈmɩ 

‒a ‒gbala, ˈsɩrɩ ˈmäaˈ ‒mɩ nʋ ‒nyii ˈjäa.  ˈN 
ˈblaa ‒mɩ, ˈkä ‒na ‒gälɩ ˈmä ˈfi bä ‒o.»  

Tʋ ˈsaalɩ: «ˈNa ˈjʋ! ˈA ˈna ‒gälɩlɩa 
‒gʋ, ˈn mi Nyɔsʋaa ‒nyɛɛ.  ‒Bɛ ˈɔ ‒nyɩ ˈmɩ 
ˈamɩ.  ‒Maa o, bätäa nyɔɔ ‒moloo ma ˈsɔɔ ˈɔa 
‒tʋanʋ ˈmɔɔ ˈɔ ˈkapa. Uma ˈbla ˈmɩ, ˈɔ jre ˈsaa 
ˈu ˈjääkä.»  

«‒Mää ˈia ˈfɩɔ ‒a?»  
‒Srɩ ‒gbaaˈ ˈkä, ˈsɩrɩ bätäa nyüü 

‒sümlöaˈ, ˈɔnya nʋ ˈsaa ˈɔnya kpla ‒ga.  Ɔma 
ˈtɔ ‒molooa nyukumlaklɩ ˈɔ ‒ma:  «Ji amä ˈklɩ 
dɛtrɛ.»  ˈKä ˈɔ ˈkplaa ˈia nɔ, kä ˈɔ kpasa ˈɔɔn.  
ˈAsɩ ˈɔ kä kä ... ˈɔnya kpasa bätäa nyüüa ˈfɩɔ.  
ˈƆnya ‒glʋere ˈüün ˈɔa tʋa papɛ ‒wälɩ.  ˈA 
‒plɩɩ ˈɔ kʋ.  Tʋ bibie bibie ˈɔnya sɩa.  ˈYio jiaˈ 
ˈɔ ‒ma:  «Bibiekʋ ˈplɛɛ le? ˈüma ‒gaglaaˈ ‒na 
dʋɔa ‒gälɩ ‒ma cɛmɛ?»  Bibie bibie ‒a ‒sɩa,  
‒suwla ‒ŋʋɩsɩa nyüülü, ‒gbiajrʋ jrä ‒plɩɩ 
ˈüün. 

ˈLɩglaa nʋ nya ji:  «ˈNa ‒wlajü diplɛɛ 
ˈa nö le? ˈAna tʋ ˈünya ‒kaaˈ bɔtɔ, ˈa ˈia ˈkpa 
ˈamä ˈsa ˈköklesaa? ˈüa ˈfɩɔ ma jä, nyüü ˈplɛɛa 
nyüü ˈmä bätä kʋ le? Tʋ ˈa kä ‒geeigbi nʋ, ˈɔ 
nyii nʋ.  Anyaa ji. ˈÜmä ˈiin nʋ, amä ˈiin ˈjä.  
ˈCɛrɛ ˈüün ‒wälɩ.  Wiili ‒nʋaˈ ˈi ‒siwʋ.» 

ˈIibäaˈ ‒glaklaa nɔ:  «‒Ama ‒gba ˈiin, 
ˈnyaa ˈnu.  ‒Maa ‒mä ˈmɔɔ ˈnyɩ ‒jiejie ˈüün.» 
ˈÜnya ‒jiejie ˈüün.  Bätä ˈü kʋ, nyɔɔ ˈnyɩ ˈsrörö 
ˈɔa ‒gbööö dɛrɩ ‒a.  ‒Srɩ ‒gbaaˈ ˈkä ˈiibä:  
«Ana tʋ amä ˈti.» 

ˈIibäaˈ tʋ nɩ:  «ˈBüa, ˈsɩrɩ ˈana ‒gbi bäaˈ 
nyɔɔ ˈplɛɛ kä ˈjʋ ˈnyaa ja ɔnya ˈamɩ kä le?»  

ˈIibäaˈ ˈlɩglaa nɔ nɩ:  «‒Mää ˈsɩ ˈünyɩ 
‒gba. ˈDaa, ˈba mi ˈamä ˈti.»  

ˈƆ ‒ma:  «ˈNa ˈjü, ˈba mi ˈamä ˈti.»  
‒Srɩ ‒gbaaˈ ˈkä nɩ, ˈiibä:   «Ana ˈyio, 

ˈŋlëgë a mö ˈbata amä ˈti.  ‒Maa jijri jia nɔlɔ, 
a tɩɛ ˈɔɔn.  ˈAiɛ a ‒gbala ‒mɩ.»  

ˈÜa ˈyio nya pi ‒pata, ‒kɔpʋ, ˈünya mi.  
ˈÜ ˈnyɛ nyɛ ... ‒suwlaa ˈjrʋ ˈmä ˈtɔ, ˈɔ ˈa ˈkätɛ.  
ˈƆmä ˈkätɛkalɩ mi nɩ, ˈɔ kpasra.  ˈIi ˈɔ ˈbete:  «Ɔ 
kpasa ˈmɩ le?» 

«ˈMɔɔ»  

ˈIibä:  «Ji a ‒jiejie ˈmɩ.»  ˈƆ ‒jieaˈ ˈɔɔn 
dotroo:  «‒Bɛ ˈna ‒wlajü le?»   

ˈYio ˈpaawii ɔ:  «‒Na ‒wlajü mi ˈŋlëgë 
ˈbatakalɩ.  ‒Maa ˈü nɩnɩa, ‒a kʋwälɩ ˈaiɛ ˈü 
kpasa ‒mɩ.» 

ˈƆ ‒ma:  «‒Aplɛɛ ˈü fa le?»  
ˈƆnya ‒gbala ˈɔɔn:  «‒Jää ‒tɛ ˈü fa.»  ˈƆ 

‒mɛ ˈüün ‒gälɩ.  
ˈÜ ˈmɩmrɛaˈ ˈnyʋfɔ ˈlɩ, ˈünya ˈsesre ˈüa 

jijri ˈkä ‒bɛ ˈü kʋ ‒plɩɩ ˈü dɛtɛ.  ˈÜ mi ˈnie ‒gba 
wlu su ‒bɛ ˈɔ we.  ‒Gätʋ ‒a nʋ ‒ma:  «Ana 
nyɔɔlɔ we ‒o,»  

ˈÜ ‒ma:  «ˈBüa, ‒tɛ ˈlɩ a bäaˈ.» 
ˈƆ ˈtɔaˈ ˈiibä:  «Jijrili kʋaˈ ‒plɩɩ nyɔɔ 

ˈnyɩ ‒fɛ ˈiin ‒gba.»  ˈƆnya ˈkʋɛɛ ˈia ˈfɩɔ ˈɔnya ji 
ˈiin. 

«ˈBa sɔwʋ amä mi.»  Putulu kä ˈmlɩ ˈü 
ˈtɔaˈ, jijria putu:  ‒güümü, ‒gbamii, ‒nyrëma, 
‒tɩɔ...  ˈɔa ‒tɛ ta, ‒tɛ ta, ‒bɛ ˈü pu putulu 
‒Gbre.  

ˈNɩnɩa nɩ,  ˈɔnya ‒Gbre mlörölɩ. ˈƆ 
‒ma:  «ˈNa ‒wlajʋ ji.»  ‒Wlajʋ jiaˈ, ˈɔnya 
‒gëglɛ ˈɛa ‒srüpö ˈɔnya kpasa ˈɛɛn, ˈɔnya ˈpa 
ˈɛɛn ˈdarʋ ˈlɩ.  

ˈƆ ‒ma:  «ˈNa ‒wlajʋ ta amä mi.»  ˈƆ ta 
ta... ˈɔnya sɩa.  

ˈÜ mi mi ... ˈÜ ˈtɔ bätë ‒gba ‒bɛ jijria 
ˈtaɩn jräwli.  ˈNɩnɩa nɩ, ˈɔ ˈa ‒tɛ ta ‒tɛ ta.  ˈÜmä 
ˈsaa nʋkalɩ mi nɩ, ‒glaklaa nɔlɔ nɩ, ‒Gbre ‒bɛ 
‒Gbe ˈii ˈɔ ˈpa ‒pëkatu ˈlɩ.  Nyüülü kä bätä ˈü 
miaˈ nɩ, ˈü ˈdaaaˈ papɛ ‒wälɩ ‒fia! ˈÜa ˈfɩɔ  
‒gbakä.  ˈƆ ‒ma:  «ˈA ˈnɩ ‒gbakä ˈna nyüü 
ˈamɩ.»  ˈƆnya ˈpie ˈiin ˈkɔtʋ mlɩ.  

‒Glaklaa nɔ, ‒gätʋa nɔ, nyra jijria 
nɔlɔ nɩ, ˈü ˈtɔaˈ papɛ ‒wälɩ, ˈü ‒ka ˈsaa ˈüün 
‒gogo, ˈŋlëgë ˈbataa nɔlɔ ˈaɩ ‒si sökö.  ˈƆ miaˈ 
Kantɔɔa ‒gböli ˈɔ pa.  ˈSʋgɩa nya ˈkpla ˈɔɔn 
ˈünya kpasa ˈɔɔn.  Jijri jia nɔlɔ nɩ, ˈü bɩaaˈ ˈüün 
‒gogo ˈsasakʋ, ˈɔ ‒sröröaˈ nyuku dɛrɩ dotro 
ˈɔ ˈa dɛɛ jikalɩ mi.  ˈƆ miaˈ ˈɔ ˈa ‒nyɛɛ ‒wlajʋ 
jrä.  ˈƆ ˈjäaˈ ˈɔɔn, ɔ cɛrɛ dɩɛ ˈɔɔn mɛ dɛrɩ.  ˈƆ 
bäaˈ ˈlɩ bä bä, ˈɔ jiaˈ nɩ, ˈɔ ‒ma:  «‒Mɔ jreaˈ ‒na 
‒gälä, ‒na ‒wlajʋlɔ nyɔɔ jiaˈ Kantɔɔa ˈŋlëgë 
ˈɔ ˈfofoklɩ.  ˈÜnyɔɔ ˈkpla ˈɔ bä ‒nyɛɛ.  ˈÜ nɩnɩa, 
ˈümɔɔ ˈbla.»  

ˈIibä:  «‒A! ˈi ˈna.»  
ˈƆnya sɔwʋ ˈɔnya mi.  «ˈNa nyüü ˈamɩ, 

ˈba tɛrɩkä. ˈAna Kantɔɔlɔ ˈü nyrɔɔ dɛtɛ ‒plɩɩ?» 

«‒Yɛɛ! ˈÜ nyrɔɔ dɛtɛ.»  
ˈƆ tɔaˈ ˈɔ ‒ma:  «ˈNa tʋ ‒o, ‒tɛ ‒bäaˈ, 

ˈii ˈn ji.  Nyɔɔlɔ kʋaˈ ‒pɩ, ˈna ‒wlajʋ bäsaa.  
‒Maa bätä a ji, ‒plɩɩlɩ ˈɔ faaˈ ˈnyɩ ˈlɩ ‒a jre.  
ˈN miaˈ ji, ‒tɛ ˈn jrä ‒plɩɩ ˈɔɔn.  ˈIa ‒gʋ nɩ, ˈn 
bibie ‒mɩ, ‒nyɩ ˈmɩ ˈna ‒wlajʋ ˈnyrɔɔ ˈmä mi.  
‒Bakää ‒nyɩ ˈɔɔn ˈbla.»  

Kantɔɔ ˈbete ɔ:  «Dɛɛlɛ ˈɔ nʋaˈ, ‒jre 
ˈɛɛn? ˈNa ˈŋlʋʋ ˈɔ ˈnyɛdɛrɩ.  ˈƆ ja ‒sadii.» 

«‒Ga ˈiin ˈnyrʋ.»  ˈIibä:  «‒Gbrea ˈlɩbäa 
nɛ, ‒Gbea ˈlɩbäa nɛ.  ˈƆ ja ˈmɩ ˈiin.» 

«‒O! ˈNa tʋ ‒o, ‒bakää ‒nyɩ ˈɔɔn ˈbla, 
diili ‒beeteaˈ, ˈia ˈjäjäkʋ bä ‒gbʋʋ.  ‒Maa, 
ˈkɔpɛ ˈlɩ ˈn mö ˈmii ˈbata.  ‒Gbiajrʋa ma 
mimikalɩ ‒o, ˈmä ˈiin ja.  ˈAiɛ ama ˈnyɩ ˈiin ja 
‒a ja ‒o, ‒bɛ ‒mä ˈɔɔn ˈbla ‒o.» 

ˈNɩnɩa nɩ, ‒jää ˈjʋlɔ mi.  ˈƆ miaˈ nɩ, ˈɔ 
‒ma:  «ˈNa ‒wlajʋ! Diili ‒kplaaaˈ braasrɩɩ, 
ˈi kä ˈjrʋpa.  Mi ‒a ja ˈiin amä ‒nyɛɛ Kantɔɔ 
bäaˈ mi.  ˈƆ nɩnɩa, a ja ‒Gbrea ˈlɩbäa nɛ, Gbea 
ˈlɩbäa nɛ ‒bɛ ˈɔmä ana ‒wlajʋ ‒wälɩcɛrɛ.»

 ˈNɩnɩa nɩ, ‒jää diili ˈü fa.  ˈSʋgɩalë 
kʋaˈ nyuku mlaklɩ ˈjäaˈ iin, ˈklʋɛɛ ‒gblɔɔ.  ˈÜ 
ˈsaaˈ tatu, Kantɔɔ ˈjäaˈ ˈɔa klʋɩ, ˈɔ ‒gö nyuku 

ˈlɩ.  ‒Gböölia nyüüa ˈfɩɔ ‒gbakä.  ˈÜnya ˈkpla 
Kantɔɔa ˈŋlëgë mlɔɔ lë.  

ˈÜmäaˈ ji ɔ nɩ, ‒glaklanyɔɔ nya ‒jeje  
‒Gbe nyra ‒Gbre.  ˈƆnya ˈcɛrëë ‒glɔ ˈlɩ ‒wälɩ. 
ˈÜnya ˈcie.  ˈÜnya ˈpa tatu. ˈÜ ‒bɛ ˈŋlëgë 
mlɔɔlë nya ji.  

‒Mɔ ˈplɛɛ kä ˈnyrɩ ‒bɛ ˈü ti le?



Communiquez-nous tout problème que 
vous rencontrerez! Vous nous aidez ainsi à 

améliorer lˈorthographe Bakwé.  Merci de votre 
collaboration.

